
Uunga siunnersuut:  
 

Illunut sanaqataaffiusunut taarsigassarsiat pillugit Inatsisartut inatsisaat  
 

 
Kapitali 1 
Atuuffissaa 

 
  § 1.  Inatsisartut inatsisaat manna najugaqarfittut atornissaanik aalajangerneqarsimasunik 
illunik sanaqataaffiusunik sanaartornissamut pissarsinissamulluunniit taarsigassarsianut 
atuuppoq. 
  Imm. 2.  Nunaqarfinni illoqarfinnilu tamani, taamaattoq Ilulissat, Aasiaat, Sisimiut, Nuuk, 
Maniitsoq aamma Qaqortoq minillugit, Inatsisartut inatsisaat manna naapertorlugu illunik 
sanaqataaffiusunik sananissamut imaluunniit pissarsinissamut 
taarsigassarsititsisoqarsinnaavoq. 
  Imm. 3.  Sumiiffinni nunalerinermut atugassiaasuni illunik sanaqataaffiusunik 
sanaartornissamut pissarsinissamulluunniit taarsigassarsisitsisoqarsinnaavoq, illu 
sanaqataaffiusoq ukua najugaqarfigissappassuk:  
1) nunalerinermik ingerlatsinissamut akuersissummik pigisaqartoq, imaluunniit  
2) inuit ingerlatsinermik isumaginnittut. 
 
  § 2.  Naalakkersuisut illunut sanaqataaffiusunut taarsigassarsititsissapput. 
  Imm. 2.  Inunnut nammineersinnaassusilinnut aammalu illoqarfimmi nunaqarfimmiluunniit 
illup sanaqataaffiusup sananeqarfigisaani imaluunniit sanaartorneqarfissaani inuit 
nalunaarsorsimaffianni najugaqartutut nalunaarsorsimasunut Naalakkersuisut 
taarsigassarsisitsisinnaapput, taamaattoq takuuk § 3. 
 
  § 3.  Piumasaqaatit allatigut naammassineqarsimappata, illoqarfimmi imaluunniit 
nunaqarfimmi qinnuteqartup suli inuit nalunaarsorsimaffigilersimanngisaani, illumik 
sanaqataaffiusumik sanaartornissamut pissarsinissamulluunniit 
taarsigassarsititsisoqarsinnaavoq.  
  Imm. 2.  Taarsigassarsititsinissamut neriorsuummut piumasaqaataavoq,  
1)  Qinnuteqartup illoqarfimmut imaluunniit nunaqarfimmut atassuteqarnini 
uppernarsassagaa, ilanngullugit assersuutigalugu sulilernissamut, ilinnialernissamut 
taamaaqataanulluunniit neqeroorut.  
2)  Taarsigassarsititsinissamut neriorsuummut aammattaaq piumasaqaataavoq, 
taarsigassarsisup illumik sanaqataaffiusumik atuilernerup imaluunniit pissarsinerup kingorna 
kingusinnerpaamik qaammatit 12-it qaangiutinnginneranni § 16-imi aalajangersakkat 
naammassisimassagai. Pissutsinik immikkut ittumik pisoqartillugu Naalakkersuisut 
piffissamut killigititaq sivitsorsinnaavaat.  

  § 4.  Inatsisartut inatsisaat manna malillugu illunik sanaqataaffiusunik sanaartornissamut 
pissarsinissamulluunniit taarsigassarsisitsinerup peqatigisaanik inissianik sanaartornissamut 
pissarsinissamulluunniit pisortat tapiissuteqartarnerat pillugu inatsisit allat malillugit 
tapersiisoqarsinnaanngilaq. 
  Imm. 2.  Illoqarfinni nunaqarfinniluunniit inissianik pisortat attartortittagaannik 
atorneqanngitsunik peqarfiusuni imaluunniit illunik sanaqataaffiusunik imaluunniit nammineq 
illulianik, inissianut attartortittakkanut innersuussinissamut piumasaqaatinik 
naammassinnittunik, najugaqarfigineqanngitsunik peqarfiusuni, illunik sanaqataaffiusunik  
nutaanik sananissamut taarsigassarsisitsisoqarsinnaanngilaq, taamaattoq takuuk § 7, imm. 2. 
 
  § 5.  Illuliornernut, illup sanaqataaffiusup sanaartorneqarnerata nalaani sanaartornermut 
pilersaarusiornermullu inatsisinik atuuttunik naammassinnittunut, taamaallaat illuliornissamut 
taarsigassarsisitsisoqarsinnaavoq. 
 
  § 6.  Taarsigassarsititsinissamik neriorsuummik tunniussinissaq sioqqullugu pituttuisumik 
sanaartornissamut isumaqatigiissuteqartoqarsimanngippat imaluunniit illuliorluni suliaqarneq 
aallartinneqareersimanngippat, aatsaat illunut sanaqataaffiusunut nutaanut 
taarsigassarsisitsisoqarsinnaavoq, taamaattoq takuuk § 7, imm. 2. 
 

Kapitali 2 
Illunik sanaqataaffiusunik pissarsinissamut sanaartornissamullu taarsigassarsiat 

 
  § 7.  Naalakkersuisut taarsigassarsiarititaat nutaamik illumik sanaqataaffiusumik 
sananissamut taarsigassarsiaritinneqarsinnaapput. Naalakkersuisut illumik sanaqataaffiusumik 
pissarsinissamut taarsigassarsititsisinnaapput aammalu sananera naammassineqanngitsumik 
tigusinissamut taarsigassarsisitsisinnaallutik. 
  Imm. 2.  Taamaallaat illumik sanaqataaffiusumik qanoq ittuuneranik akuerisamik 
sanaartornissamut pissarsinissamulluunniit Naalakkersuisut taarsigassarsisitsisinnaapput, 
takuuk § 36. Taarsigassarsisoq illup qanoq ittuunissaanut akuersissummi allassimasutut 
sanaqataanermut ikiortissarsissasoq, taarsigassarsititsinissamut piumasaqaataavoq, takuuk § 
36. 
  Imm. 3.  Qinnuteqaatinut suleriaatsit piffissamullu killigititat kiisalu qinnuteqarnermi 
immersugassanik assigiissaartunik suliaqarnissaq atuisarnissarlu pillugit maleruagassanik 
Naalakkersuisut aalajangersaasinnaapput. 
 
  § 8.  Illumik sanaqataaffiusumik ikkussugassamik nutaamik nalinginnaasumik 
aaqqissuunneqartumik atortulersuuteqartumillu, sumiiffimi tunniunneqartussamik, 
pissarsinermut aningaasartuutinut uppernarsarneqartunut Naalakkersuisut § 7, imm. 1 
malillugu taarsigassarsisitsisinnaapput. 
  Imm. 2.  Illumik sanaqataaffiusumik pioreersumik, kisianni sanaartornera suli 
naammassineqanngitsumik, sumiiffimmi atortussanik pisariaqartunik ilassutaasussanik 

ilaqartillugu tunniunneqartussamik pissarsinermut aningaasartuutinut 
uppernarsarneqarsimasunut, Naalakkersuisut § 7, imm. 1 malillugu 
taarsigassarsititsisinnaapput. 
  Imm. 3.  Sanaartorfigissaanermut, toqqavissap sananeqarnissaanut pilersaarusiornermut 
sanaartorneranullu, sanaqataanermi ikiorteqarnermut aamma ilitsersuisumit ikiortinnermut, 
innaallagissap, erngup imaluunniit kiassarnerup aqqutaasa ikkussornerinut kiisalu 
innaallagiamut, imermut kuuffissuarnullu attavilertinnissamut pisortat piumasaqaataannut 
aningaasartuutinut uppernarsarneqarsimasunut Naalakkersuisut § 7 malillugu 
taarsigassarsititsisinnaapput. 
  Imm. 4.  Piffissamut killigititat aamma illunut sanaqataaffiusunut 
taarsigassarsitinneqarnissamik qinnuteqartunut ikiorsiisarneq pillugit paasissutissanik 
ilassutaasussanik piniartarneq pillugu maleruagassanik Naalakkersuisut 
aalajangersaasinnaapput.  
 
  § 9.  Naalakkersuisut § 7 malillugu taarsigassarsiarititai taarsigassarsiaammut 
ernialersugaanatillu akilersugassaanngitsut. 
  Imm. 2.  Taarsigassarsiat ukiuni 20-ni atuutissapput. Taarsigassarsiat atuuffissaanni 
taarsigassarsiat ukiut tamaasa annertoqqatigiinnik assigiimmik nalikillilerneqartassapput. 
 
  § 10.  Naalakkersuisut taarsigassarsiarititai § 7 malillugu aningaasartuutit 
uppernarsarneqartut tamarmiusut 100 procentii tikillugit annertussuseqarsinnaapput, takuuk § 
8, nammineq akiliutit ilanngaatigalugit, takuuk imm. 2. 
  Imm. 2.  § 7 malillugu taarsigassarsititsinissamik neriorsuuteqarnissamut, takuuk § 8, 
qinnuteqartup nammineq akiliutissani 25.000 koruunit aningaasanngorlugit 
Naalakkersuisunut akilissagai piumasaqaataavoq. Taarsigassarsititsinissamik neriorsuummut 
qinnuteqartup akuersineqarata peqatigisaanik nammineq akiliutissat Naalakkersuisunut 
akilerneqassapput. 
 
  § 11.  Naalakkersuisut § 7 malillugu taarsigassarsiarititai, takuuk § 8, aningaasartuutit 
taarsigassarsiarineqarsinnaasut tamarmiusut ilai § 7 malillugu taarsigassarsianit, takuuk § 8, 
aningaasalersorneqartussaanngitsut, qinnuteqartup nammineerluni aningaasalersorpagit, 
aatsaat taarsigassarsiaritinneqarsinnaapput. Qinnuteqartoq tamatumunnga uppernarsaatinik 
saqqummiussinissamut pisussaaffeqarpoq.  
  Imm. 2.  § 7 malillugu taarsigassarsititsinissamut Naalakkersuisut neriorsuuteqarnissaanut, 
takuuk § 8, aningaasartuutit taarsigassarsiarineqarsinnaasut tamarmiusut ilaannut, § 7 
malillugu taarsigassarsianit, takuuk § 8, aningaasalersorneqanngitsunut, taarsigassarsisoq 
Naalakkersuisunut aningaaserivimmi qularnaveeqqusiissasoq, piumasaqaatigineqarsinnaavoq.  
 
  § 12.  Taarsigassarsisoq aningaasartuutit taarsigassarsiarineqarsinnaasut tamarmiusut 
ilaannut, § 7 malillugu taarsigassarsianit, takuuk § 8, aningaasalersorneqanngitsunut, 
aningaasalersuinissamut taarsigassarsisimappat, taakkua illumi sanaqataaffiusumi 

qularnaveeqqusiussilluni qularnaveeqquserneqarsinnaapput. 
  Imm. 2.  Naalakkersuisut taarsigassarsiarititaat illumi sanaqataaffiusumi 
qularnaveeqqusiussilluni qularnaveeqquserneqassapput.  
  Imm. 3.  Taarsigassarsisup aningaasartuutit taarsigassarsiarineqarsinnaasut ilaannik, § 7 
malillugu taarsigassarsianit, takuuk § 8, aningaasalersorneqanngitsunik 
aningaasalersuinissaanut taarsigassarsiat illumi sanaqataaffiusumi qularnaveeqqusiussilluni 
taarsigassarsiaritinneqartut, Naalakkersuisut taarsigassarsiarititaanni ataqqineqassapput.  
  Imm. 4.  Naalakkersuisut taarsigassarsiarititai illumi sanaqataaffiusumi 
qularnaveeqqusiussaminnik salliunerulersitsisinnaatitaapput.  
 
  § 13.  Inunnut ukiuni akileraarfiusuni inaarutaasumik akileraarusiiffiusuni kingullerni 
tallimani inuussutissarsiorsimanngitsunut Naalakkersuisut taarsigassarsititsisinnaanngillat. 
  Imm. 2.  Imm. 1-imi killiliineq apeqqutaatinnagu Naalakkersuisut ilinniartunut 
ilinniakkaminnik naammassinnissimasunut aammalu ilinniarnertik peqqutigalugu ukiuni 
akileraarfiusuni inaarutaasumik akileraarusiiffiusuni kingullerni tallimani 
inuussutissarsiorsimanngitsunut taarsigassarsititsisinnaapput. 
 
  § 14.  Inunnut inigisassatut siunertaqartumik illumik pigisaqareersunut imaluunniit illumi 
piginneqataasunut aammalu tamakkerlugit akilerneqarsimanngitsunik Namminersorlutik 
Oqartussat imaluunniit kommunalbestyrelsip taarsigassarsititsiffigisimasaanut, 
Naalakkersuisut taarsigassarsititsisinnaanngillat. 
 

Kapitali 3 
Atuisinnaanermik killiliineq, atuineq il.il. 

 
Piginnittussaatitaaneq aamma atuilerneq 

 
  § 15.  Taarsigassarsisup § 7 malillugu taarsigassarsititsinissaq pillugu neriorsuummik 
allakkiamik tunniussinerup ulluaniit ukiut marluk qaangiutsinnagit illu sanaqataaffiusoq 
naammassillugu sanasimanngippagu atulersimanngippagulu siumoortumik 
ilisimatitsinertaqanngitsumik taarsigassarsinissamut neriorsuut atorunnaarsinneqassaaq. 
  Imm. 2.  Immikkut ittunik pisoqartillugu piffissamut killiliussap imm. 1-imi allassimasup 
saneqqunnissaanut Naalakkersuisut immikkut ittumik akuersissuteqarsinnaapput. 
  Imm. 3.  Illu sanaqataaffiusoq naammassillugu sanaaneqarsimasoq qularnaveeqqusiullugu 
taarsigassarsisup inaarutaasumik qularnaveeqqusiussaqarluni taarsigassarsinermi allagartamik 
inaarutaasumik Naalakkersuisunut tunniussinissaata tungaanut, tamannalu Kalaallit Nunaanni 
Eqqartuussivimmi naqqiutitaqanngitsumik nalunaarsorneqarsimappat, Naalakkersuisut 
atortussanut tunniunneqarsimasunut tamanut kiisalu illumut sanaqataaffiusumut 
sananeqartumut piginnittussaatitaapput, ilanngullugit aamma nalillit taarsigassarsisup 
nammineq suliarisimasai imaluunniit illumi sanaqataaffiusumi allatigut 
aningaasaliiffigisimasai. 

  Imm. 4.  Illumut sanaqataaffiusumut piginnittussaatitaaneq taarsigassarsisumut 
tunniunneqarsinnaanngippat, taarsigassarsisup nammineerluni akiliutigisai 25.000 koruunit 
aamma illumik sanaqataaffiusumik sanaartornermut imaluunniit tigusinermut aningaasartuutit 
taarsigassarsiarineqarsinnaasut tamarmiusut ilai taarsigassarsisup aningaasartuutigisimasai, § 
7 malillugu taarsigassarsianit, takuuk § 8, aningaasalersorneqarsimanngitsut, Naalakkersuisut 
taarsissavaat. 
 

Najugaqartussaatitaaneq attartortitsinerlu 
 
  § 16.  Taarsigassarsialik illumi sanaqataaffiusumi najugaqarnissamut pisussaaffeqarpoq 
aamma illumi sanaqataaffiusumi inuit nalunaarsorsimaffianni najugaqartutut 
nalunaarsorsimassalluni, taamaattoq takuuk §§ 17-18.  
  Imm. 2.  Illu sanaqataaffiusoq taarsigassarsiallip imaluunniit taarsigassarsiallip inoqutaanut 
ilaasumit qaammatisiutit malillugit ukiup ataatsip iluani minnerpaamik ulluni 180-ini 
najugaqarfigineqarpat, najugaqartussaatitaaneq naammassineqarsimassaaq. Kisitsinermi 
ilanngunneqarsinnaavoq najugaqanngikkallarneq § 17, imm. 1-2 malillugu. 
  Imm. 3.  Illumi sanaqataaffiusumi taarsigassarsiat ukiut 20-t qaangiunneranni 
nalikillilerneqareerneranni, najugaqartussaatitaaneq atuukkunnaassaaq. 
 
  § 17.  Taarsigassarsialik taassumaluunniit inoqutaasa peqanngikkallarneranni illumi 
sanaqataaffiusumi taarsigassarsialik, Inatsisartut inatsisaat manna naapertorlugu 
taarsigassarsititsiviusumi, najugaqanngissinnaavoq imaluunniit illu sanaqataaffiusoq inunnut 
nammineersinnaassusilinnut attartortissinnaallugu. Qaammatinit pingasunit sivikinnerusumik 
imaluunniit qaammatinit aqqaneq marlunnit sivisunerusumik attartortitsisoqarsinnaanngilaq, 
taamaattoq takuuk imm. 2. 
  Imm. 2.  Imm. 1-imi piffissamik killiliineq apeqqutaatinnagu, piginnittup illu 
sanaqataaffiusoq piffissami sivisunerusumi najugaqarfiginngikkallarsinnaavaa imaluunniit 
attartortissinnaavaa, taarsigassarsialik inoqutaaluunniit peqanngikkallartussaappata 
makkuninngalu peqquteqarpat: 
1)  napparsimaneq, 
2)  ilinniarneq, 
3)  inissiisarfimmut inissinneqarneq, 
4)  toqqakkatut inuiaqatigiinni suliassanik isumagisaqarneq, imaluunniit 
5)  taarsigassarsiallip nammineerluni imaluunniit taarsigassarsiallip inoqutaasa ilaata 
nuutsinneqarallarnera. 
  Imm. 3.  Attartortup attartukkamik tigusinissaa sioqqullugu attartortitsinissamut 
isumaqatigiissut tassanilu atugassarititaasut Naalakkersuisunit akuerineqassapput, takuuk § 
18. 
  Imm. 4.  Piffissami sorlermi illup najugaqarfigineqartussaannginnera illumik 
taarsigassarsiallip Naalakkersuisunut nalunaarutigissavaa, takuuk imm. 2. Taarsigassarsiallip 

kingusinnerpaamik ullut 14-it qaangiunnerani nalunaarutigissavaa, illup 
najugaqarfigineqannginnera. 
 
  § 18.  § 17, naapertorlugu attartortitsinermi attartortitsinermut isumaqatigiissut 
Naalakkersuisunit akuerisaq atorneqassaaq. 
  Imm. 2.  Ineqarnermut akiliutit atugassarititaasullu allat pisortat inissiaataannik 
attartortittakkanik attartortitsisarnermut maleruagassanut sukkulluunniit atuuttunut 
naapertuuttumik aalajangersarneqartassapput. 
  Imm. 3.  Attartorneq pillugu isumaqatigiissummi pequtit ilaappata, akiliutissaq 
qaffasinnerusumik aningaasartalerlugu aalajangersarneqarsinnaavoq, taamaattoq annerpaamik 
ineqarnermut akiliutip annertoqqataa 10 %-inik ilallugu. 
  Imm. 4.  Taarsigassarsiat Inatsisartut inatsisaat manna naapertorlugu 
taarsigassarsiaritinneqartut 0 koruuninngorlugit nalikillineqarpata, imm. 1-3 
atuukkunnaassapput. 
  Imm. 5.  Attartortup piginnittumut allanik isumaqatigiissuteqarnissaa, attartortitsinissaq 
pillugu isumaqatigiissuteqarnissamut piumasarineqaqqussaanngilaq. Taamatut ittunik 
isumaqatigiissuteqartoqarsimappat, taakkua atuuttuunngillat. 
  Imm. 6.  Illumik sanaqataaffiusumik attartortup attartukkami inummut allamut 
attartortinnissaanut pisinnaatitaaffeqanngilaq. Attartortoq allamut attartortitsippat imaluunniit 
attartorneqartumik atuineq allanut atugassanngortippagu, kalerriisoqaqqaarnani 
attartornissamut isumaqatigiissut atorunnaassaaq, attartortullu illu sanaqataaffiusoq 
ingerlaannartumik qimassallugu. 
 
Eqqartuussivikkoortumik malersuineq aamma qularnaveeqqusiussilluni taarsigassarsisarneq 
 
  § 19.  § 7 naapertorlugu taarsigassarsiat suulluunniit tamakkerlugit 
nalikillilerneqareernissaasa imaluunnit akilerneqareernissaasa tungaannut, illumut 
sanaqataaffiusumut tunngatillugu atuisinnaanermut killiliinerit makkua atuupput: 
1)  Illup sanaqataaffiusup eqqartuussivikkoortumik malersuiffigineqarnissaa pisinnaanngilaq. 
2)  Illu sanaqataaffiusoq qularnaveeqqusiullugu taarsigassarsineq pisinnaanngilaq, taamaattoq 
takuuk § 12. 
  Imm. 2.  Piumasaqaatinut § 12-mi pineqartunut ilaasunut qularnaveeqqutitut 
qularnaveeqqusiussaqarluni taarsigassarsinermi allagartaq tunngavigalugu 
eqqartuussivikkoortumik malersuinermi imm. 1 atuutinngilaq. 
  Imm. 3.  Sillimmasiisarfik illumut ikuallattoornissaanut sillimmasiiffiusoq, imm. 1 
apeqqutaatinnagu, sillimmasiinermi akiliutissanut ernialersorneqartunut aningaasartuutinullu 
allanut qularnaveeqqusiussaminut pisinnaatitaaffeqarpoq. Sillimmasiisarfik aamma ullormit 
akiligassanngorfianit ukiumi ataatsimi qularnaveeqqusiiffigisanit allanit siulliulluni illumi 
sillimmaserneqartumi akiliutissanut qularnaveeqqusiussanut pisinnaatitaaffeqarpoq. 
 

Piginnittut nikinneri 

  § 20.  § 7 malillugu taarsigassarsiat piginnittut nikinnerini akiligassanngussapput, taamaattoq 
takukkit imm. 2 aamma § 21, imm. 2. 
  Imm. 2.  § 7 malillugu taarsigassarsiat piginnittut nikinnerini akiligassanngussanngillat: 
1)  taarsigassarsisumiit taassuma katissimallugu aappaanut imaluunniit inooqataanut, 
imaluunniit 
2)  taarsigassarsisup toqunerani taarsigassarsisup kingornussisussaanut  
  Imm. 3.  Inooqataasutut isigineqarpoq inuk piginnittut nikinneri sioqqutitsiarlugu 
sivikinnerpaamik ukiuni marlunni taarsigassarsisumut inoqutaalluni inuit 
nalunaarsorsimaffiani nalunaarsugaasimasoq. 
 
  § 21.  Illumik sanaqataaffiusumik tuniniaanermi, taarsigassarsisup tuniniaaneq 
qarasaasiatigut allagarsiisarfinni naleqquttuni aammalu najukkami allagarsiivinni tamanit 
tikinneqarsinnaasuni allagarsiinikkut nittarsaatissavaa. Taarsigassarsisup peqatigisaanik illup 
sanaqataaffiusup tamanut ammasumik tuniniarlugu nittarsaanneqarnera pillugu 
Naalakkersuisut allaganngorlugu nalunaarfigissavai. 
  Imm. 2.  Illup sanaqataaffiusup tunineqarneranut ilaatillugu Naalakkersuisunut akiitsut 
sinneri akilerneqassapput imaluunniit taarsigassarsinermi atugassarititaasut allanngortinnagit 
piginnittumit nutaamit tiguneqassallutik. 
 
  § 22.  Taarsigassarsisup illu sanaqataaffiusoq tunisinnaanngippagu, takuuk § 21,  
Naalakkersuisut isumaqatigiissuteqarneq malillugu akiitsut sinnerinut naapertuuttunik 
pisinermi akilerlugu illu sanaqataaffiusoq tigusinnaavaat. 
 

Taarsigassarsiat akiligassanngornerat tiguneqarnerallu 
 

  § 23.  § 7 naapertorlugu Naalakkersuisut taarsigassarsiarititaat akiligassanngussapput, 
imaattoqarpat: 
1)  taarsigassarsisup illu sanaqataaffiusoq isumannaatsumik aserfallatsaalisimannngippagu, 
aammalu paasineqarpat taamaattoqarnerani Naalakkersuisut qularnaveeqqutaat 
ajornerulersinneqartut, 
2)  taarsigassarsisup ikuallattoornissamut illullu ajoqusersinnaaneranut illu sanaqataaffiusoq 
sillimmasersimanngippagu, takuuk § 35, 
3)  taarsigassarsisup illu sanaqataaffiusoq tamakkiisumik ilaannakuusumilluunniit isaterpagu, 
4)  inissiaq tamakkiisumik ilaannaasumilluunniit taarsigassarsisup taassumalu inoqutaasa 
imaluunniit attartortup najugaqarfiatut aalajangersimasumillu najugaqarfittut atornagu 
siunertanut allanut atorneqarpat. Taamaattoq namminersorluni inuussutissarsiornerit 
annikinnerusut, taarsigassarsisumit taassumalu inoqutaannit imaluunniit attortortumit 
ingerlanneqartut ilaatinneqanngillat, 
5)  taarsigassarsisup najugaqartussaatitaaneq malinngippagu, takukkit § 16, imm. 1 aamma 2. 
6)  Naalakkersuisut iluatsinngitsumik taarsigassarsisumut nammineq kajumissutsimik 

isumaqatigiissuteqarniarsarisimappat, tassani taarsigassarsisup Naalakkersuisut illumik 
sanaqataaffiusumik takusaallutik isernissat itigartillugu, 
7)  taarsigassarsisoq piginnittut nikinneri pillugit Naalakkersuisunut nalunaaruteqanngippat 
aamma utoqqatsissutaasinnaasunik peqanngippat kiisalu 
8)  taarsigassarsisoq §§ 16-18 unioqqutillugit illumik sanaqataaffiusumik attartortitsippat. 
  Imm. 2.  Naalakkersuisut pissutsit iluarsinissaannut taarsigassarsisoq piffissalersinnaavaat. 
 
  § 24.  Taarsigassarsiat § 23 naapertorlugu akiligassanngorpata, taarsigassarsisup 
taarsigassarsiat ingerlaannartumik akilinngippagit, illu sanaqataaffiusoq tiguniarlugu 
imaluunniit pinngitsaaliissummik akitsorterussisoqarneratigut tunineqassasoq, 
Naalakkersuisut aalajangersinnaapput. 
  Imm. 2.   Naalakkersuisut illu sanaqataaffiusoq tiguppassuk, Naalakkersuisut aamma 
taarsigassarsisup akornanni aningaasatigut isumannaagassat Naalakkersuisunit 
naatsorsorneqassapput. 
  Imm. 3.  Aningaasatigut isumannaagassat piffissami Naalakkersuisunut tunniussivissami 
illup sanaqataaffiusup tunisinermi akiata nalingatut, Naalakkersuisut akiitsut sinnerinut 
piumasaqaatai ilanngaatigalugit, naatsorsorneqassapput. Inernerani taarsigassarsisup 
pissarsiassai tunniunneqassapput. Inernerani Naalakkersuisut pissarsiassai 0 
koruuninngorlugit nalikillilerneqassapput. 
  Imm. 4.  Illumi sanaqataaffiusumi Naalakkersuisut taarsigassarsiarititaannit siulliullugit 
akilerneqartussanik qularnaveeqqusiussaqarluni taarsigassarsianik nalunaarsuisoqarsimappat 
aammalu qularnaveeqqummik piginnittup Naalakkersuisut illumik sanaqataaffiusumik 
tigusinissaanut ilaatillugu qularnaveeqqutip atsiornissaa itigartippagu, Naalakkersuisut illu 
sanaqataaffiusoq tigusinnaanngilaat. 
   

Kapitali 4 
Allaffissorneq 

 
Akiliutit 

 
  § 25.  Inatsisartut inatsisaat manna malillugu suliassamik suliarinninnermi 
aningaasartuutinut matussutitut Naalakkersuisut taarsigassarsiarititaasa 0,5 procentii 
angullugit akiliummik akileeqqusisoqarsinnaavoq. 
  Imm. 2.  Taarsigassarsinissamut neriorsuut akuerineqarpat, taarsigassarsisup akiliut 
Naalakkersuisunut akilissavaa. 
 
  § 26.  Qularnaveeqqusiussaqarluni taarsigassarsinermi allagartap atsiorneqarneranut 
atatillugu suliassamik suliarinninnermut 1.250 koruunit angullugit akiliummik 
Naalakkersuisut akileeqqusisinnaapput. 
  Imm. 2.  Qularnaveeqqusiussaqarluni taarsigassarsinermi allagartap sinnerluni 

atsiornissaanut kiisalu tamatumunnga akiliummik akileeqqusinissamut, takuuk imm. 1 
aningaaserivik ataaseq arlallilluunniit Naalakkersuisut piginnaatissinnaavaat. 
 

Suliakkiisarneq 
 
  § 27.  Naalakkersuisut inissianik allaffissornikkut aqutsinermut ingerlatseqatigiiffimmut 
kommunimit imaluunniit Namminersorlutik Oqartussanit pigineqartumut 
isumaqatigiissuteqarnermigut, inissianik allaffissornikkut aqutsinermut ingerlatseqatigiiffik 
Inatsisartut inatsisaat manna malillugu allaffissornikkut aqutsinissamut piginnaatissinnaavaat. 
Naalakkersuisut suliakkiineq tamanna ingerlatseqatigiiffimmut pisussaaffittut 
suliakkiissutigisinnaavaa. 
  Imm. 2.  Inissianik allaffissornikkut aqutsinermut ingerlatseqatigiiffik imm. 1 malillugu 
Naalakkersuisut sinnerlugit inatsisip matuma allaffissornikkut aqunneqarneranut atatillugu 
aalajangiisinnaavoq, tassungalu ilanngullugu akiliutinik akileeqqusisinnaalluni. 
  Imm. 3.  Naalakkersuisut inissianik allaffissornikkut aqutsinermut ingerlatseqatigiiffimmut 
ilitsersuinissamut piginnaatitaaffeqarput aammalu Inatsisartut inatsisaat manna naapertorlugu 
allaffissornikkut aqutsineq pillugu inissianik allaffissornikkut aqutsinermut 
ingerlatseqatigiiffimmut nakkutilliisuullutik. 
  Imm. 4.  Inissianik allaffissornikkut aqutsinermut ingerlatseqatigiiffiup kommunimit 
imaluunniit Namminersorlutik Oqartussanit pigineqartup imm. 1 naapertorlugu aalajangiineri 
Naalakkersuisunut naammagittaalliuutigineqarsinnaanngillat. Taamaattorli Naalakkersuisunut 
imaluunniit allaffissornikkut oqartussaasumut allamut naammagittaalliornissaq pillugu 
Naalakkersuisut maleruagassanik aalajangersaasinnaapput. 
 

Taarsigassarsinissamik qinnuteqartarneq 
 

  § 28.  Illumik sanaqataaffiusumik nutaamik sanaartornissamut imaluunniit pissarsinissamut 
taarsigassarsitinneqarnissamut Naalakkersuisut tamanut ammasumik qinnuteqaqqusissapput. 
Tamanut ammasumik qinnuteqaqqusineq qinnuteqarnissamut marsip aallaqqaataanut 
piffissalerlugu, ukiumut ataasiarluni januaarip qaammataani pisassaaq. Ilassutitut 
aningaasaliissuteqarnermi, qinnuteqarnissamut naammaginartumik piffissaliilluni, tamanut 
ammasumik nutaamik qinnuteqaqqusisoqassaaq.  
  Imm. 2.  Qinnuteqaatit tiguneqartut suliarineqarnerini, takuuk imm. 1, qinnuteqartut 
akuerineqartut illutaarnissaminnut pisariaqartitsinerpaasut, imminnullu inissiamik 
pilersornissaminnut allatut periarfissaqanngitsut, salliutinneqassapput.  
  Imm. 3.  Qinnuteqaatit tiguneqarsimasut, takuuk imm. 1, suliarineqareerlutik 
aalajangiiffigineqarnerisa kingorna aningaasaliissutinik atunngitsuugaqassappat, 
kingusinnerusukkut qinnuteqaatit tiguneqartut, tiguneqarneri malillugit suliarineqassapput.  
  Imm. 4.  Qinnuteqartut illutaarnissaminnut pisariaqartitsinerisa aamma allatut inissiamik 
imminnut pilersornissamut periarfissaasa imm. 2 malillugu nalilersorneqarneranni suut 

mianerisassatut pingaartinneqarsinnaanersut pingaartinneqassanersulluunniit pillugit 
maleruagassanik Naalakkersuisut aalajangersaasinnaapput. 
 
  § 29.  Illumik sanaqataaffiusumik sanaartornissamut imaluunniit pissarsinissamut 
taarsigassarsitinneqarnissamik qinnuteqaat allaganngorlugu Naalakkersuisunut 
tunniunneqassaaq.  
  Imm. 2.  Qinnuteqaammut ilanngunneqarsimassapput: 
1)  illumut sanaqataaffiusumut kissaatigineqartumut nassuiaat, 
2)  nunaminertamik qinnuteqarnerup assilinera, 
3)  nammineq aningaasalersuinerup pissarsiarineqarsinnaaneranut uppernarsaat, 
4)  pilersaarutaasumik piffissakkaartumillu aserfallatsaaliinissamut aningaasartuutit 
qinnuteqartup akilersinnaagai uppernarsaat kiisalu 
5)  qinnuteqartup cpr. normua aamma najugaqarneranut allagartaa. 
 
  § 30.  Akiliisitsiniartarnermi oqartussani qinnuteqartup pisortanut akiitsoqarnera pillugu 
imaluunniit pisortat inissiaataannik attartortittakkanik allaffissornikkut aqutsisumi inissianik 
aqutsisumi qinnuteqartup akiitsoqarnera pillugu Naalakkersuisut oqaaseqaammik 
piniarsinnaasut akuersissuteqarnissamut qinnuteqartoq pisussaaffilerneqarsinnaavoq. 
  Imm. 2.  Naalakkersuisut taarsigassarsinissamik qinnuteqaatip, takuuk § 29, tiguneqarnerani 
erngerluni qinnuteqartup pisortanut akiitsoqarnera pillugu Akiliisitsiniartarnermi 
Oqartussaniit aamma pisortat inissianik attartortittagaannik aqutsisumiit oqaaseqaammik 
piniassapput. 
  Imm. 3.  Naalakkersuisut qinnuteqartumut, pisortanut 25.000 koruunit sinnerlugit 
akiligassanngoreersunik akiitsoqartumut taarsigassarsititsinissamik 
neriorsuuteqarsinnaanngillat. 
 
  § 31.  Naalakkersuisut allatut isumaqatigiissuteqartoqarsimanngippat, qinnuteqartoq 
suleqatigalugu qinnuteqaatinik tiguneqartunik, takuuk § 29, suliassanik suliarinninneq 
isumagissavaat. 
  Imm. 2.  Toqqavissap sanaartornissaanut, illumut suliarineqanngitsumut, innaallagissamik 
VVS-imillu ikkussuinissanut, ilitsersuisumik ikiorteqarnissamut neqeroorutinik kiisalu 
sanaartorfigissaanermut aamma innaallagissamut, imermut kuuffinnullu atassusiinissaq 
pillugu pisortat piumasaqaataannut aningaasartuutissanut missingiummik Naalakkersuisut 
piniassapput. 
  Imm. 3.  Ikuallattoornissamut illullu ajoqusersinnaaneranut sillimmasiisoqarnissaanut 
sillimmasiisarfimmiit neqeroorummik Naalakkersuisut piniassapput. Qinnuteqartoq aamma 
nammineerluni neqeroorummik piniarnissamik periarfissaqarpoq. 
 
  § 32.  Illumi sanaqataaffiusumi sanaartornermi aningaasartuutissanut 
taarsigassarsiarineqarsinnaasunut tamarmiusunut missingersuummik kiisalu 

pilersaarutaasumik piffissakkaartumik aserfallatsaaliinissamut pilersaarut tunngavigalugu 
ingerlatsinermut missingersuutinik Naalakkersuisut suliaqassapput. 
 
  § 33.  Naalakkersuisut missingiut ingerlatsinissamullu missingersuutit qinnuteqartumut 
akuerisassanngorlugit saqqummiutissavaat. Tamatuma kingorna nammineq akiliutissap 
akilerneqarnissaa, takuuk § 10, imm. 2, aningaaserivimmi qularnaveeqqusiinissaq, takuuk § 
11, imm. 2, aamma akiliummik akiliinissaq, takuuk § 25 piumasaqaatigalugit 
taarsigassarsititsinissamik neriorsuummik Naalakkersuisut qinnuteqartumut 
akuersissuteqassapput. 
 

Kapitali 5 
Taarsigassarsiarititanik tunniussisarneq 

 
  § 34.  Nassiunneqartussatut tunniussisimanermut uppernarsaasiinikkut atortussanik 
ataatsimoortunik pilersuisumut Naalakkersuisut taarsigassarsiarititai tunniunneqassapput. 
  Imm. 2.  Sanaartorfigissaanermut, toqqavissap pilersaarusiorneranut sanaartorneranullu, 
illumut suliarineqanngitsumut aamma innaallagissamut, imermut, kiassarnermullu 
ikkussuinernut kiisalu ilitsersuisumit ikiorserneqarnermut taarsigassarsiarititat, suliat 
suliarineqarsimanerinut uppernarsaammik takutitsinikkut assassornermik suliaqartumut 
pineqartumut akilerneqassapput.  
  Imm. 3.  Naalakkersuisut Imm. 1-imit aamma 2-mit allaanerusunik taarsigassarsianik 
tunniussisarneq pillugu maleruagassanik, ilanngullugit taarsigassarsiat tunniunneqartarneri 
pillugit maleruagassat, Naalakkersuisut aalajangersaasinnaapput. 
 
  § 35.  Illu sanaqataaffiusoq, taarsigassarsititsiffiusoq sukkulluunniit ikuallattoornissamut 
illullu ajoqusersinnaaneranut sillimmaserneqarsimassaaq, aamma sanaartorneqarnerata 
nalaani.  
  Imm. 2.  Ikuallattoornissamut illullu ajoqusersinnaaneranut sillimmasiisoqarsimanera 
uppernarsarneqanngippat aamma sillimmasiissummut akiligassat 
akilinngitsoorneqarsimappata, taarsigassarsiarititat Naalakkersuisut tunniussinnaanngilaat. 
  Imm. 3.  Sillimmasiisarfiup sillimmasiissummut akiliutissaq akilerneqarsimanngitsoq pillugu 
Naalakkersuisut nalunaarfigisinnaavai. 
 

Kapitali 6 
Qanoq ittuuneranik akuersineq 

 
  § 36.  Naalakkersuisut illunut sanaqataaffiusunut, Naalakkersuisunit sanaartugassatut 
pilersaarusiorneqartunut akuerineqartunullu, taarsigassarsititsisinnaapput. Illup 
sanaqataaffiusup aaqqissuunneqarnera, teknikkikkut atortulersorneqarnera pillugit 
Naalakkersuisut aalajangiissapput kiisalu illumi sanaqataaffiusumi ikiorteqarnissaq 
piumasaqaatigissallugu.  

  Imm. 2.  Illup sanaqataaffiusup sanaartornissaanut pilersaarusiornermi 
akuersissuteqarnermilu illumi ukiunut 20-nut siullernut pilersaarutaasumik piffissakkaartumik  
aserfallatsaaliuinissamut allaganngorlugu pilersaarut suliarineqassaaq. Pilersaarummi ukiunut 
20-nut siullernut pilersaarutaasumik piffissakkaartumik  aserfallatsaaliuinissamut 
aningaasartuutissat ukiumut missiliorneqartut naatsorsorneqassapput. 

 
Kapitali 7 

Atuutilernera aamma ikaarsaariarnermi aalajangersakkat 
 
  § 37.  Inatsisartut inatsisaat manna ulloq 1. januar 2027 atuutilerpoq.  
  Imm. 2.  Peqatigisaanik illunut sanaqataaffiusunut taarsigassarsiat pillugit Inatsisartut 
inatsisaat nr. 28, 3. december 2018-imeersoq atorunnaarsinneqarpoq. 
  Imm. 3.  Illunut sanaqataaffiusunut taarsigassarsititsinissamut neriorsuutit atuuttut kiisalu 
illunik sanaqataaffiusunik sanaartornissamut imaluunniit pissarsinissamut taarsigassarsiat 
aamma taarsigassarsiamut qularnaveeqqusiunneqartoq, illunut sanaqataaffiusunut 
taarsigassarsiat pillugit Inatsisartut inatsisaat nr. 28, 3. december 2018-imeersoq imaluunniit 
illunut sanaqataaffiusunut taarsigassarsiat pillugit Inatsisartut inatsisaata 
allanngortinneqarnera pillugu Inatsisartut inatsisaat nr. 27, 21. maj 2024-meersoq 
naapertorlugu taarsigassarsisumut nalunaarutigineqartut, Naalakkersuisut 
taarsigassarsisitsisoralugit aamma qularnaveeqqummik piginnittoralugit aammalu Inatsisartut 
inatsisaanni matumani maleruagassat malillugit atugassarititaasut tunngavigalugit 
ingerlateqqinneqassapput, taamaattoq takuuk imm. 4. aamma 6. 
  Imm. 4.  Erniat, akilersuutit kiisalu akiliutit allat, taarsigassarsisup Inatsisartut inatsisaata 
matuma atuutilernera sioqqullugu maleruagassat maannamut atuuttut naapertorlugit 
kommunalbestyrelsimut akilikkai, utertinneqassanngillat. Inatsisartut inatsisaata matuma 
atuutilerneraniit taarsigassarsisup imm. 3-mi pineqartunut taarsigassarsianut tunngatillugu 
kommunalbestyrelsimut ernianik akilersuutinillu akiliisussaatitaanera atorunnaassaaq. 
Peqatigisaanik illunik sanaqataaffiusunik pilersaarutaasumik aserfallatsaaliuinissamut, 
nutarterinissamullu kommunip taarsigassarsiissutissatut imaluunniit tapiissutissatut 
agguagassaanut nuussinerit taarsigassarsianut taakkununnga tunngatillugu atorunnaassapput. 
  Imm. 5.  Illunik sanaqataaffiusunik pilersaarutaasumik aserfallatsaaliuinissamut, 
nutarterinissamullu taarsigassarsiat atuuttut kiisalu taarsigassarsinissamik imaluunniit 
tapiissutissanullu neriorsuutit maleruagassat maannamut atuuttut naapertorlugit Inatsisartut 
inatsisaata matuma atuutilernera sioqqullugu tunniunneqarsimasut imaluunniit 
nalunaarutigineqarsimasut, Naalakkersuisut taarsigassarsisitsisoralugit imaluunniit 
tapiissutinik tunniussisoralugit ingerlateqqinneqassapput. Taarsigassarsiat aamma neriorsuutit 
taarsigassarsiat tunniunneqarneranni imaluunniit neriorsuutip nalunaarutigineqarnerani 
atugassarititaasut atuuttut tunngavigalugit allannguuteqartinnagit ingerlateqqinneqassapput. 
  Imm. 6.  Illu sanaqataaffiusoq Inatsisartut inatsisaata matuma atuutilernerani 
inniminnerneqareersimappat imaluunniit sananeqaleruttorpat, taarsigassarsititsinissamut 
neriorsuut Inatsisartut inatsisaanni matumani maleruagassat malillugit atugassarititaasut 

tunngavigalugit aammalu tamatuma malitsigisaanik allannguutit pisariaqartut ilaatillugit, 
ingerlateqqinneqassaaq. 
  Imm. 7.  Taarsigassarsiarititat atuuttut Inatsisartut peqqussutaat nr. 11, 19. november 2007-
imeersumi §§ 47-63 imaluunniit illumut sanaqataaffiusumut taarsigassarsititsisarneq pillugu 
siusinnerusukkut inatsisit naapertorlugit taarsigassarsiaritinneqartut, atugassarititaasut 
allannguuteqartinnagit ingerlateqqinneqassapput. 
 
  
 

 
 
 

Namminersorlutik Oqartussat, ulloq XX. XXX 2026 
 
 

Naalakkersuisut Siulittaasuat 

